Sažetak 
Ovaj rad predstavlja istraživanje koje je provedeno u dvije penitencijarne institucije: Kazneno-popravni zavod Tuzla i Okružni Zatvor Reggio Calabria u Italiji. Istraživanjem je obuhvaćeno ukupno 113 zatvorenika koji se nalaze na izdržavanju kazne u ove dvije penitencijarne institucije i četiri bivša zatvorenika koji su kaznu zatvora izdržavali jednom ili više puta u nekoj od penitencijarnih institucija u Bosni i Hercegovini.

Istraživan je utjecaj nekih socio-psiholoških faktora na anticipaciju budućnosti zatvorenika u Kazneno-popravnom zavodu Tuzla i Okružnom zatvoru Reggio Calabria. Socio-psihološki faktori, čiji je utjecaj na anticipaciju budućnosti zatvorenika ispitan su: dob, obrazovna razina, težina krivičnog djela, visina kazne, osjećaj krivnje i osjećaj kajanja. Anticipacija budućnosti podrazumijevala je stavove zatvorenika o: životu nakon izlaska iz zatvora uopće, prihvatanju njih od strane uže i šire socijalne okoline nakon izlaska iz zatvora, njihovom prilagođavanu okolini nakon izlaska iz zatvora i nalaženju zaposlenja nakon izlaska iz zatvora. Pored toga, ispitani su i stavovi zatvorenika o (ne)opravdanosti vršenja krivičnih djela, kao i o utjecaju penitencijarnih institucija na promjenu ponašanja kod zatvorenika. Ispitana su i mišljenja zatvorenika o najtežem aspektu života nakon izlaska iz zatvora.

Pored 113 zatvorenika, istraživanjem su obuhvaćena još četiri subjekta koji su bivši zatvorenici, jer su kaznu zatvora izdržavali jednom ili nekoliko puta u nekoj od penitencijarnih institucija. Metodom studije slučaja i kroz Life-span pristup, prikazana su četiri slučaja bivših zatvorenika, od kojih su dva ženskog, a dva muškog spola. 

Rad je sastavljen iz četiri dijela. U prvom dijelu su izložena teorijska razmatranja problematike karceralne populacje i kriminaliteta općenito. Drugio dio rada je metodologija istraživanja. U trećem dijelu su analizirani i interpretirani rezultati do kojih se došlo empirijskim putem. Četvrti dio rada podrazumijeva zaključke koji su izvedeni na osnovu analiziranih i interpretiranih rezultata.
